Сыктывкарса выль поликлиникалы колӧ лоны стандартӧн дінмуса медицина учреждениеяс сӧвмӧдӧмын

Та йылысь юӧртіс Коми Республикаса юрнуӧдысь Вячеслав Гайзер юркарса 1 №-а поликлиникаӧ ветлігӧн. Выль учреждение воссис 2014 вося лӧддза-номъя тӧлысьын. Тайӧ восӧ дінмуын шуӧма Дзоньвидзалун воӧн.

«Любӧ, мый могсӧ пӧртӧма олӧмӧ, кӧть и медводдза плансьыс неуна сёрӧнджык. Но вӧчӧма унджык и бурджыка сы серти, кутшӧмӧс вӧлі кӧсйӧма. Учреждение могмӧдан тшупӧдыс, врачьяслы уджалӧм вылӧ да пациентъяслы бурдӧдчӧм вылӧ условиеясыс — республикаын медся бурӧсь. Выль поликлиника ми лыддям кыдзи пример медицина учреждениеяс сӧвмӧдӧм кузя водзӧ вылӧ уджын. Сійӧ лоас сэтшӧм полигонӧн, кӧні кутасны вӧдитчыны дзоньвидзалун видзан юкӧнын выль технологияясӧн да методъясӧн. Сыктывкарса шӧр поликлиника аслас удж котыртӧм серти да оборудованиеӧн могмӧдӧм серти лоас стандартӧн и водзӧ вылӧ татшӧмсяма поликлиникаяссӧ колӧ стрӧитны республикаын», - висьталіс Вячеслав Гайзер.

Медицина учреждениеын эм кык терапевтическӧй юкӧн, лучевӧй диагностика юкӧн, бурдӧдан да висьӧмъяс тӧдмалан база, узкӧй специалистъяслӧн юкӧн. Поликлиникалӧн выль зданиеын вермасны бурдӧдчыны Сыктывкарса 70 сюрс гӧгӧр олысь.

Выль поликлиникаӧ вуджасны медицина службаяс, кодъяс уджалісны Сӧветскӧй улича кузя зданиеын. Учреждениеса плӧщадьяс сетӧны позянлун уджавны бура и урчитӧм нормаяс серти. Зданиеын эм лифт да дзескӧдӧм позянлуна йӧзлы инфраструктура. Поликлиникаын сідзжӧ эмӧсь флюорография да рентгенология туялӧмъяс нуӧдӧм вылӧ установкаяс.  
